
„Akoe maoe balik poelang ka Tjongan, kerna soeda terlaloe lama akoe tida taoe poelang menengokin akoe poenja koelawarga,” kata Tan Ko Wie dengen soeara menghiboer; „tapi kaloe sadja kaoe sasoenggoenja berniat keras boeat bergoeroe dalem ilmoe silat padakoe, biarlah kaoe minggat sadja dari kaoe poenja roemah, dan akoe menoenggoein kaoe di tengah djalanan Makanja akoe kasi pikiran boeat kaoe minggat, kerna akoe taoe pasti bahoea kaoe poenja ajah jang tjoema mempoenjai kaoe satoe anak, biar bagimana djoega, tida nanti maoe mengidjinken kaoe pergi mengikoet padakoe ka Tjong-an. Tapi hal itoe kaoe moesti pikir sendiri dan djangan djadi menjesel di hari kamoedian.”

Tan Kie Hou tida menjaoet, hanja lantas berbangkit dari atas djoebin dimana ia berloetoet, kamoedian ia baroe berkata; „Itoe hal akoe aken pikir lagi sampe sabentar sore.”

„Ja, memang ini oeroesan kaoe moesti pikir dengen pandjang, tida boleh terlaloe terboeroe boeroe.” Di itoe sore, Tan Ko Wie pergi mengoendjoengin roemahnja Tan Hoe Yoe, pada siapa ia mengasi taoe bahoea di hari esok ia maoe meletakin djabatannja, kerna ia ada satoe oeroesan jang sanget penting moesti balik poelang ka kampoeng kelahirannja. Tan Hoe Yoe djadi sanget terkedjoet, dan sabisa-bisanja ia menahan soepaja Tan Ko Wie soeka meneroesken lagi pakerdjahannja sampe di boentoetnja taon; tapi Tan Ko Wie menjataken dengen menjesel ia tida bisa trima itoe oendangan, malah ia menjataken djoega bahoea lantaran ia brenti dengen mendadak, maka iapoenja salaris dalem ini satengah taon ia tida aken

